
Nukissiorfiit innaallagissamik imermillu tunisassiornerminni pilersuinerannillu aalisakkanuk 

tunisassiorfinnut illoqarfinni nunaqarfinnilu ataasiakkaani 41,5%-imik akeqartitsinerup 

assinganik nunap qaavani toqoraavinnut s.a. Neqi A/S aamma Lilleholm Aps-imut 

atuutinneqalernissaannik Naalakkersuisut piginnaatinneqarnissaannik Inatsisartut 

aalajangiiffigisassaattut siunnersuut. 

(Inatsisartunut ilaasortaq Suka K. Frederiksen, Siumut) 

 

Siullermik Siumumiit oqaatigissuarput nunatsinni suliffiit amerlanerusut pilersinnissaat 

ujartortuagarput qujanartumik ukiuni kingullerni, suliffiit amerlinerisigut, suliffissaaleqisut 

ikiliartorput. 

Tamannalu ingerlaannassappat, ilisimavarput suliffeqarfiit unammillersinnaanerat, siuarsaanissamut 

akissaqarnerunissaallu pisariaqartarput, assersuutigalugu imaassinnaavoq atortorissaarutit nutaat 

ingerlattinermut aningaasartuutinik apparsaataasut pisiarinissaanut akissaqarfigineqanngitsut, 

akissaqarfigineqarnerulersut, taamaalilluni Kalaallit Nunaanni suliffeqarfiit avataaneersunut 

unammillernerulersinnaanerullutik, imaluunnit tunitsivik annertusaaffiginissaa 

akissaqarfigineqanngitsut, taamaasilluni suliffeqarfiup suli suliffinnik amerlanernik pilersittinissaa 

pinngittooratarsinnaalluni, aallaalluunnii soraarsitaanermik kinguneqarsinnaalluni. 

 

Tamakku assersuutaannaapput, ilanngullugu Siumumiit pingaartipparput Kalaallit Nunaanni 

suliffeqarfiit sapinngisamik, ilaatigut siuarsaanissaq avammullu nioqqutissiornissaq 

annertusarniarlugu, avataaniillu nioqqutissat unammillersinnaanissaat, taamaasilluni aamma 

sulisartunut iluaqutaalernissaat suliffiit amerlanerit pilersinneqarpata, pittaasutut isigisariaqarput. 

 

Tamaammat siunnersuuteqartup Suka K. Frederiksen, Siumumeersup, tunngavilersuutai 

ilanngullugit isumaqatiginartippagut. 

 

Allannguutissatut siunnersuut Naalakkersuisumit saqqummiunneqartoq ataatsimut isiginninneq 

eqqarsaatigalugu nalilersuineq pisariaqartutut isigaarput. 

Taamaattoq ilanngullugu ilisimavarput ilaatigut suliffeqarfik taaneqartoq Neqi a/s aningaasatigut 

inissisimanera imaannaaguttumik inissaratarsinnaasoq, taamaammat suliffeqarfiit siunnersuummi 

pineqartut Siumumiit ilalernartipparput januari aallaqqaataaniik 2017 atuutilertussamik 

innallaagissiamik imermillu akikillisaavigineqarnissaa, aalisakkanik tunisassiorfiit assigalugit. 

 

Siunnersuut aappassaaneerneqartinnagu Sanaartornermut Ataatsimiititaliamut innersuupparput, 

ilaatigut allannguutissatut siunnersuut nalilersoqqullugu qanoq aaqqivigineqarsinnaasoq, 

suliffeqarfiit siunnersuummi qulaani pineqartut januarip aallaqqaataaniik 2017 atuutilersumik 

aaqqiviginissaat akornusinngikkaluarlugu. 

 

Jens-Erik Kirkegaard, Siumut. 

 


